
Il-British Barracks fil-Forti Chambray, Għawdex, Malta inklużi fost is- 7 Most Endangered Heritage Sites in Europe – is-Seba’ Siti tal-Wirt Kulturali li huma l-Aktar fil-Periklu fl-Ewropa għall-2026.

The Hague / Brussell – 26 ta’ Frar 2026

Europa Nostra, ix-xibka ewlieni Ewropew tas-soċjetà ċivili għall-wirt kulturali, illum ippubblikat il-lista tas-7 siti tal-wirt kulturali l-aktar fil-periklu fl-Ewropa għall-2026, fil-qafas tal-Programm tagħha “the 7 Most Endangered”, imħaddem bl-appoġġ tal-Istitut tal-Bank Ewropew tal-Investiment (BEI). Sa minn meta tnieda fl-2013, dan il-programm ibbażat fuq nominazzjonijiet sar inizjattiva ċentrali tas-soċjetà ċivili ddedikata biex isalva l-wirt kulturali Ewropew f’riskju, billi jaġixxi ta’ katalist għall-mobilizzazzjoni tal-kompetenza, għall-waqfien ta’ żvilupp mhux sostenibli, u/jew biex jiġi żgurat appoġġ pubbliku u privat, inkluż finanzjament, fost forom oħra ta’ assistenza. Kull każ fil-lista finali huwa eliġibbli biex jirċievi Għotja tal-Wirt tal-BEI ta’ €10,000 biex tappoġġa azzjoni bil-għan li jiġu salvati.

Din hija l-lista tas- is-Seba’ Siti tal-Wirt Kulturali l-Aktar Fil-Periklu fl-Ewropa għall-2026:
· Il-British Barracks fil-Forti Chambray, Għawdex, MALTA
· Ir-Raħal ta’ Katapola u l-Belt Antika ta’ Minoa, GREĊJA
· Il-Mitħna tal-Ilma Fábri, Feked, UNGERIJA
· Blower Hall, Esch-sur-Alzette, LUSSEMBURGU
· Il-Fabbrika tal-Porvli ta’ Vale de Milhaços, Seixal, PORTUGALL
· Il-Knisja Riformata ta’ Sântămăria Orlea, RUMANIJA
· Il-Birrerija ta’ Weifert, Pančevo, SERBJA

Il-lista ta’ din is-sena tinkludi firxa wiesgħa ta’ siti tal-wirt kulturali – mill-fdalijiet ta’ belt antika fil-Greċja sa struttura monumentali ta’ wirt industrijali tal-bidu tas-seklu 20 fil-Lussemburgu – li qed jiffaċċjaw sfidi kbar, bħalma huma proġetti ta’ żvilupp mhux xierqa, negliġenza u nuqqas ta’ finanzjament. Is-seba’ siti ntgħażlu minħabba is-sinifikat Ewropew tas-sit, tal-valur kulturali u soċjali tagħhom, kif ukoll il-periklu serju li qed jiffaċċjaw. Il-livell ta’ involviment tal-komunitajiet lokali u/jew l-impenn ta’ partijiet interessati pubbliċi u privati biex dawn is-siti jiġu salvati tqiesu bħala valur miżjud kruċjali. Kriterju ieħor tal-għażla kien il-potenzjal ta’ kull sit li jaġixxi bħala mutur ta’ żvilupp soċjoekonomiku sostenibbli.

Is-seba’ siti ntgħażlu mill-Bord ta’ Europa Nostra minn fost l-erbatax-il każ ta’ wirt kulturali f’riskju li kienu ġew magħżulin minn bosta oħrajn qabel mill-Bord Konsultattiv tal-Programm “7 Most Endangered”. In-nominazzjonijiet għall-Programm “7 Most Endangered” 2026 saru minn organizzazzjonijiet pubbliċi u privati attivi fil-qasam tal-wirt kulturali, jew minn membri individwali ta’ dawn l-organizzazzjonijiet, li ġejjin minn Stat Membru tal-Kunsill tal-Ewropa, bl-approvazzjoni (endorsement) ta’ Organizzazzjoni Membru jew Assoċjata ta’ Europa Nostra.

Il-lista tas-7 Most Endangered 2026 tħabbret waqt avveniment online li fih ħadu sehem rappreżentanti ta’ livell għoli minn Europa Nostra, mill-Istitut tal-Bank Ewropew tal-Investiment (BEI) u mill-Kummissjoni Ewropea, kif ukoll in-nominaturi u r-rappreżentanti tas-siti elenkati.

Il-Viċi President ta’ Europa Nostra, Guy Clausse, stqarr: “Billi telenka s-siti tal-wirt kulturali l-aktar fil-periklu fl-Ewropa, Europa Nostra tenfazizza l-impenn tagħha sabiex tiżgura li l-ħarsien tal-wirt kulturali mhux biss jonora l-imgħoddi, iżda jikkontribwixxi b’mod attiv għall-bini ta’ komunitajiet aktar sostenibbli, inklużivi u demokratiċi madwar il-kontinent tagħna. Il-wirt kulturali u naturali għandu jiġi rikonoxxut bħala forza ħajja li tmexxi t-tkabbir, is-sostenibbiltà u l-koeżjoni; u għalhekk għandu jitqiegħed fil-qalba tal-istrateġiji, il- prinċipji u l-baġits Ewropej.”

Esperti li jirrappreżentaw lil Europa Nostra, inklużi eks-aġenti b’esperjenza tal-BEI li rtiraw u li joffru s-servizz tagħhom b’mod volontarju biex jappoġġaw il-Programm “7 Most Endangered”, flimkien mal-organizzazzjonijiet u l-individwi li nnominaw is-seba’ siti magħżula, se jiffurmaw team dedikati ta’ esperti Ewropej għal kull sit. Dawn it-teams se jiġbru l-informazzjoni, jiltaqgħu ma’ partijiet interessati ewlenin, u jwettqu missjonijiet fuq is-sit biex jivvalutaw il-kundizzjonijiet fuq il-post. Is-sejbiet ser iservu ta’ bażi għal rapport b’rakkomandazzjonijiet għall-azzjoni u ser jappoġġaw l-iżvilupp ta’ proġett imfassal apposta għal kull sit, li għandu jitwettaq matul is-sentejn li ġejjin bl-appoġġ tal-Għotja tal-Wirt tal-BEI, u b’hekk jimmarka l-bidu ta’ kooperazzjoni fit-tul ma’ partijiet interessati lokali.


Il-British Barracks fil-Forti Chambray, Għawdex, Malta

Il-Barracks Brittaniċi għal Kwartieri tal-Miżżewġin fil-Forti Chambray, Għawdex, huma xhieda unika li ma tistax tiġi sostitwita mil-istorja militari u soċjali ta’ Malta. Bħala l-uniku eżempju li fadal ta’ akkomodazzjoni militari Ingliża fuq il-gżira, dawn juru l-ħajja tal-familja tas-suldati fis-seklu dsatax fi ħdan forti tas-seklu tmintax u jinkorporaw iriformi usa’ fil-kundizzjonijiet tal-għajxien introdotti mill-Armata Ingliża. Madankollu llum, il-barracks jinsabu mheddin b’qerda imminenti: permess tal-Awtorità tal-Ippjanar tal-Gvern Malti moħruġa f’Diċembru 2024 jippermetti t-twaqqigħ ta’ sa 85 fil-mija tal-binja biex isir żvilupp intensiv residenzjali u ta’ lukanda, b’theddida ta’ telf irriversibbli tal-valur arkitettoniku, storiku u kulturali tal-Barracks.

Il-Barracks Brittaniċi jinsabu fost l-aktar siti militari importanti ta’ Għawdex tas-seklu dsatax, u jħarsu b’mod dominanti fuq il-Kanal bejn Għawdex u Malta. Il-forti ġie kkummissjonat fl-1749 minn François de Chambray tal-Ordni ta’ San Ġwann, u ġie ddisinjat mill-inġinier Franċiż Louis François de Tigné bħala belt fortifikata, rifuġju għall-popolazzjoni Għawdxija, li kienet ripetutament mhedda minn attakki ta’ kursara Ottomani. Bil-bastjuni, curtain walls (il-ħitan prinċipali), ir-ravellini u l-covertway (passaġġ protett), il-Forti Chambray huwa eżempju sofistikat ta’ inġinerija militari u seta’ ġie inkluż fil-Lista Tentattiva ta’ Malta għall-istatus ta’ Wirt Dinji tal-UNESCO. Għalkemm il-pjan oriġinali li jospita belt sħiħa qatt ma seħħ, il-forti kellu rwol difensiv importanti waqt l-invażjoni Franċiża tal-1798 u, aktar tard, taħt il-ħakma Brittanika, serva bħala sptar matul il-Gwerra tal-Krimea, il-kampanji ta’ Gallipoli u Salonika waqt l-Ewwel Gwerra Dinjija.

Irreġistrati fuq mapep tal-Ammiraljat sa l-1895, il-Barracks Brittaniċi, iżidu perjodu ieħor sinifikanti fl-istorja tal-forti. Uniċi f’Għawdex kemm arkitettonikament kif ukoll tipoloġikament, huma l-uniċi barracks militari Brittaniċi li fadal fuq il-gżira. Il-valur soċjali tagħhom huwa profond: jinkludu kwartieri għal suldati miżżewġin, li jirriflettu r-riformi ta’ tmiem is-seklu dsatax li tejbu l-ħajja tal-familja u l-kundizzjonijiet tal-għajxien. Lil hinn mill-mertu arkitettoniku tagħhom, il-barracks huma rabta tanġibbli mal-passat militari u kolonjali ta’ Malta.

Illum, dan il-wirt uniku jinsab mhedded b’qerda imminenti. Il-permess maħruġ mill-Awtorita’ tal-Ippjanar f’Diċembru 2024 jippermetti t-twaqqigħ ta’ madwar 85 fil-mija tal-binja u t-trasferiment tal-faċċata tagħha biex isir żvilupp intensiv residenzjali u ta’ lukanda. Deċennji ta’ interventi preċedenti, fosthom il-qerda ta’ ħitan ta’ bastjuni, ċimiterji meqrudin u l-privatizzazzjoni gradwali, diġà kkompromettew is-sit, li llum fil-biċċa l-kbira tiegħu huwa magħluq għall-pubbliku. Hemm bżonn ta’ azzjoni immedjata biex il-barracks jiġu ssalvagwardjati, jinżamm is-sinifikat storiku u soċjali tagħhom, u jiġi żgurat li l-Forti Chambray jibqa’ xhieda ħajja tal-istorja matul iż-żminijiet ta’ Għawdex.

Il-komunitajiet lokali u l-organizzazzjonijiet tas-soċjetà ċivili rreaġixxew b’mod qawwi. Ġie ppreżentat appell kontra l-iżvilupp minn Din l-Art Ħelwa – National Trust of Malta, flimkien ma’ Moviment Graffitti u Wirt Għawdex. ICOMOS Malta, Flimkien Għal Ambjent Aħjar u bosta akkademiċi wkoll esprimew pubblikament tħassib serju. Din l-Art Ħelwa, organizzazzjoni membru ta’ Europa Nostra, innominat il-Barracks Brittaniċi fil-Forti Chambray għall-inklużjoni fil-lista tas-sebgħa siti l-aktar mhedda fl-Ewropa (7 Most Endangered Sites).

Il-Panel Konsultattiv tal-Programm 7 Most Endangered osserva: “Il-Forti Chambray huwa sit ta’ valur storiku u simboliku għoli, li jirrappreżenta parti importanti fl-istorja militari u soċjali ta’ Għawdex. Il-Barracks Brittaniċi tas-seklu dsatax huma l-uniċi eżempji li fadal tax-xorta tagħhom fuq il-gżira, iżda jinsabu mheddin b’twaqqigħ imminenti biex jagħmlu post għal żvilupp residenzjali ta’ kobor esaġerat. Minkejja protezzjoni legali biex jiġi ssalvagwardjat is-sit tal-wirt, żviluppaturi preċedenti traskuraw l-istrutturi favur il-bini ta’ aktar akkomodazzjoni. Il-prijoritizzazzjoni għal proprjetà immobbli fuq il-fortifikazzjonijiet oriġinali tas-sekli tmintax u dsatax thedded li tħassar kapitlu kruċjali mill-wirt arkitettoniku ta’ Malta.”

Is-salvagwardja tal-Barracks Brittaniċi toffri l-potenzjal li l-Forti Chambray jinbidel f’katalist għal żvilupp sostenibbli, fejn il-konservazzjoni tal-wirt tibbilanċja benefiċċji soċjali, kulturali u ekonomiċi. Jekk jiġu ppreservati u riutilizzati, is-sit jista’ jerġa’ jgħaqqad il-komunitajiet Għawdxin ma’ monument tal-istorja komuni tagħhom, filwaqt li jippromwovi riġenerazzjoni responsabbli msejsa fuq l-identità u mhux fuq it-telf.

Informazzjoni ta’ sfond

Programm “7 Most Endangered”
Minn mindu tnieda fl-2013, il-Programm “7 Most Endangered” saret inizjattiva ewlenija tas-soċjetà ċivili ddedikata biex issalva l-wirt kulturali Ewropew li qiegħed f’riskju. Dan il-programm ta viżibbiltà, appoġġ u azzjoni urġenti lil 77 monument u sit ta’ wirt kulturali f’35 pajjiż; u bosta minnhom, minn dak iż-żmien ’l hawn, ġew issalvagwardjati kemm għall-ġenerazzjonijiet tal-lum kif ukoll għal dawk futuri. Ara s-siti magħżula sa mit-tnedija tal-programm.
Il-Programm “7 Most Endangered” jitmexxa minn Europa Nostra bl-appoġġ tal-Istitut tal-Bank Ewropew tal-Investiment (BEI). Huwa appoġġat ukoll mill-Programm Creative Europe tal-Unjoni Ewropea, permezz tal-proġett tax-xibka “Europa Nostra Heritage Agora”.

Europa Nostra
Europa Nostra hija l-vuċi Ewropea tas-soċjetà ċivili impenjata li tħares u tippromwovi l-wirt kulturali u naturali. Hija federazzjoni pan-Ewropea ta’ NGOs tal-wirt, appoġġata minn xibka wiesgħa ta’ entitajiet pubbliċi, kumpaniji privati u individwi, li jkopri aktar minn 40 pajjiż. Hija l-aktar xibka rappreżentattiv tal-wirt fl-Ewropa, u żżomm relazzjonijiet mill-qrib mal-Unjoni Ewropea, mal-Kunsill tal-Ewropa, mal-UNESCO u ma’ korpi internazzjonali oħra. Europa Nostra ċċelebrat is-60 anniversarju tagħha fl-2023.
Europa Nostra tikkampanja biex issalva l-monumenti, is-siti u l-pajsaġġi Ewropej fil-periklu, b’mod partikolari permezz tal-Programm “7 Most Endangered”. Hija tiċċelebra u xxerred l-eċċellenza permezz tal-European Heritage Awards / Europa Nostra Awards. Europa Nostra tikkontribwixxi għad-definizzjoni u l-implimentazzjoni ta’ strateġiji u prinċipji Ewropej relatati mal-wirt, permezz ta’ djalogu parteċipattiv mal-Istituzzjonijiet Ewropej u l-koordinazzjoni tal-European Heritage Alliance. Hija wkoll sieħba fl-inizjattiva New European Bauhaus żviluppata mill-Kummissjoni Ewropea, u membru Ewropew u sostenitur tan-Climate Heritage Network.
Sa mill-2023, Europa Nostra mexxiet il-konsorzju Ewropew magħżul mill-Kummissjoni Ewropea biex imexxi l-proġett European Heritage Hub.

L-Istitut tal-Bank Ewropew tal-Investiment (BEI)
L-Istitut tal-BEI huwa parti mill-Grupp tal-Bank Ewropew tal-Investiment. Huwa jinvesti fin-nies u fl-ideat, billi jħeġġeġ l-edukazzjoni, ir-reżiljenza soċjali, il-ħsieb bil-quddiem u s-sħubijiet ma’ fondazzjonijiet sabiex jissaħħaħ l-impatt tal-Grupp tal-BEI. Permezz tal-konnessjoni ma’ universitajiet, innovaturi, fondazzjonijiet u komunitajiet, l-Istitut jgħin lill-Bank jantiċipa sfidi futuri u jikkontribwixxi għar-reżiljenza, il-kompetittività u t-tkabbir inklużiv tal-Ewropa.

Creative Europe
Creative Europe huwa l-programm ewlieni tal-Unjoni Ewropea biex jappoġġa s-setturi kulturali u kreattivi, inkluż il-wirt kulturali, u biex jgħinhom iżidu l-kontribut tagħhom għas-soċjetà, l-ekonomija u l-ambjent tal-għejxien fl-Ewropa. B’baġit ta’ aktar minn €2.4 biljun għall-2021–2027, il-programm jappoġġa organizzazzjonijiet fl-oqsma tal-wirt, l-arti performattiva, l-arti viżiva, l-arti interdixxiplinari, il-pubblikazzjoni, il-films, it-televiżjoni, il-mużika u l-logħob tal-kompjuter, kif ukoll eluf kbar ta’ artisti u professjonisti kulturali u awdjoviżivi.

